Nafarroako Parlamentuko Mahaiak, 2017ko martxoaren 13an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bakartxo Ruiz Jaso andreak aurkeztutako galdera, laneko arriskuei buruzko proiektuak gauzatzeko irabazi asmorik gabeko elkarteentzako diru-laguntzaren 2017ko deialdiari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Osoko Bilkuran izapidetzea.

Iruñean, 2017ko martxoaren 13an

Lehendakaria: Ainhoa Aznárez Igarza

GALDERAREN TESTUA

EH Bildu Nafarroa parlamentu-taldeari atxikitako foru parlamentari Bakartxo Ruiz Jasok, Legebiltzarreko Erregelamenduan ezarritakoaren babesean, honako galdera hau aurkezten du, Garapen Ekonomikorako Departamentuko kontseilari Manu Ayerdi Olaizola jaunak Osoko Bilkuran ahoz erantzun dezan:

Iragan martxoaren 2an argitaratu zen 173E/2017 Ebazpena, Politika Ekonomiko eta Enpresarialaren eta Lanaren zuzendari nagusiak emana, laneko arriskuei buruzko proiektuak gauzatzen dituzten irabazi-asmorik gabeko elkarteentzako diru-laguntzaren 2017ko deialdia onesten duena.

Ebazpen horrek –zeina, zioen azalpenaren arabera, Nafarroako Lan Osasunaren 2015-2020 III. Planaren ildotik emana baita– dio xede duela laneko segurtasun eta osasun baldintzak etengabe hobetzea eta laneko arriskuen ondoriozko osasun-kalteak gutxitzea. Ebazpenean 850.000 euroko gastua baimentzen da (gastu hori kasuko kontu-sailean dago jasota).

Hori dela-eta, honako hau jakin nahi dut:

Garapen Ekonomikorako Departamentua zer irizpide teknikotan oinarritu da deialdiaren oinarriak ezartzeko?

Osasun Publikoaren eta Lan Osasunaren Institutuak zer-nolako parte-hartzea izan du oinarri horien prestaketan?

Jasotako eskabideen kudeaketa eta ebaluazio teknikoa nolakoa izanen da? Osasun Publikoaren eta Lan Osasunaren Institutuak zer parte-hartze izanen du prozesu horretan?

Iruñean, 2017ko martxoaren 7an

Foru parlamentaria: Bakartxo Ruiz Jaso

